
derriere, & fort par deuant, ainſi le Soleil, commençant d’entrer
dans ce Signe, eſt encore foible, à cauſe du froid qui diminuë
beaucoup de ſa vigueur ; mais qu’allant plus auant dans
l’Eſté, il accroiſt inſenſiblement ſa chaleur.

La Taſſe pleine de fruicts eſt le Symbole de ceux que cette ſaiſon commence à produire, & que le Peintre iudicieux peut
diuerſifier ſelon la qualité des lieux où ils naiſſent. Car aux climats
chauds, il vient pluſtoſt, & plus lentement aux pays froids.




Avril.


IL porte vne guirlande de Myrthes, vn habillement
verd, des aiſles au dos, & en la main droite le Signe
du Taureau, enuironné de diuerſes fleurs qui naiſſent
en ce mois-là. Outre qu’en la gauche il tient vne Couppe pleine de fruicts & des plantes de ſaiſon.

Ce mois s’appelle Auril, ſelon Varron du mot Latin aperire,
à cauſe qu’alors la terre commence à s’ouurir pour eſtaller ſes
richeſſes.

Sa guirlande de Myrthe, Plante dediée à Venus, ſignifie
qu’en ce meſme mois, comme dit fort bien Virgile,



L’influence du Ciel & de l’aſtre du iour

Porte les arbres meſme à ſe faire l’amour.




On luy donne le Verd pour liurée, pource qu’en ce meſme
mois la terre ſe pare de cette belle couleur, d’autant plus agreable à la veuë, qu’il ſemble que dans vn champ d’Emeraudes
elle rehauſſe ſon principal eſclat par l’Email des fleurs, qui ſont
comme autant de pierreries. Ce que l’ingenieux Petrarque repreſente
agreablement par ces vers.



C’eſt en ce mois que le Soleil riant

Eſtale aux yeux les threſors d’Orient,

Que dans les champs on void briller les plantes

Pleines d’objets de couleurs differentes.

Que dans ſon char l’Aſtre du iour porté

Fait icy bas eſclater ſa beauté,

Et qu’aux foreſts la triſte Phylomele

Auec le iour ſes plaintes renouuelle.




Que ſi il tient de la main droite le Signe du Taureau, c’eſt

